
條目： 

讚佛（Ａ） 

內容： 

 『正覺生人間』自御，得定，行梵行，得寂樂。天人所敬，越結，捨欲，（溫潤不

害，苦行，梵行，信，二功德，念，慧，思惟，受持，樂遠離。）常在定，不受穢

食，存命受施，離繫不著，『如是最上覺，世生行世間，不為欲所染，如華水不著。』

離三毒無漏入滅。 中二十九‧2 

出處： 

※參見《中阿含經》卷 29〈大品 1〉（一一八）《龍象經》(CBETA, T01, no. 26, p. 608, 

b25-p. 609, a4)： 

【按：亦参 A. VI. 43. Nāga.】 

於是，尊者烏陀夷在於佛前，以龍相應頌讚世尊曰： 

「正覺生人間，  自御得正定， 

 修習行梵跡，  息意能自樂。 

 人之所敬重，  越超一切法， 

 亦為天所敬，  無著至真人。 

 越度一切結，  於林離林去， 

 捨欲樂無欲，  如石出真金。 

 普聞正盡覺，  如日昇虛空， 

 一切龍中高，  如眾山有嶽。 

 稱說名大龍，  而無所傷害，  

 一切龍中龍，  真諦無上龍。 

 溫潤無有害，  此二是龍足，  

 苦行及梵行，  是謂龍所行。 

 大龍信為手，  二功德為牙，  



 

 

 念項智慧頭，  思惟分別法。 

 受持諸法腹，  樂遠離雙臂，  

 住善息出入，  內心至善定。 

 龍行止俱定，  坐定臥亦定，  

 龍一切時定，  是謂龍常法。 

 無穢家受食，  有穢則不受，  

 得惡不淨食，  捨之如師子。 

 所得供養者，  為他慈愍受，  

 龍食他信施，  存命無所著。 

 斷除大小結，  解脫一切縛，  

 隨彼所遊行，  心無有繫著。 

 猶如白蓮花，  水生水長養，  

 泥水不能著，  妙香愛樂色。 

 如是最上覺，  世生行世間，  

 不為欲所染，  如華水不著。 

 猶如然火熾，  不益薪則止，  

 無薪火不傳，  此火謂之滅。 

 慧者說此喻，  欲令解其義，  

 是龍之所知，  龍中龍所說。 

 遠離淫欲恚，  斷癡得無漏，  

 龍捨離其身，  此龍謂之滅。」 

佛說如是。尊者烏陀夷聞佛所說，歡喜奉行。 

 

條目： 

三說處（Ａ） 

內容： 



 

 

 『有三說處，無四，無五。……比丘因過去世（三）說而說，如是過去世時

有。……比丘見已，因彼故說而說我見、聞、識、知，比丘說而說，是我所知。』 中

二十九‧3 

出處： 

※參見《中阿含經》卷 29〈大品 1〉（一一九）《說處經》(CBETA, T01, no. 26, p. 609, 

a9-18)： 

【按：亦参 A. III. 67. Kathāvatthu.】 

爾時，世尊告諸比丘：「此有三說處，無四無五。若比丘見已，因彼故說而說我見、

聞、識、知，比丘說而說是我所知。云何為三？比丘，因過去世說，而說如是過去世

時有；比丘！因未來世說，而說如是未來世時有；比丘！因現在世說，而說如是現在

世時有；是謂三說處，無四無五。若比丘見已，因彼故說而說我見、聞、識、知，比

丘說而說是我所知，因所說善習得義，因不說不善習得義。」 

 

條目： 

四處觀人可否共論（Ａ） 

內容： 

 一、『一向論、使一向答者，分別論、分別答者，詰論、詰答者，止論、止答者，如

是此賢者，得共說，亦得共論。』（反可知）──四記 

 二、『於處、非處不住者，所知不住者，說喻不住者，道跡不住者，如是……共

論。』中二十九‧3 

出處： 

※參見《中阿含經》卷 29〈大品 1〉（一一九）《說處經》(CBETA, T01, no. 26, p. 609, 

a18-b13)： 

【按：亦参 A. III. 67. Kathāvatthu.】 

「賢聖弟子兩耳一心聽法，彼兩耳一心聽法已，斷一法、修一法、一法作證，彼斷一

法、修一法、一法作證已，便得正定。賢聖弟子心得正定已，便斷一切婬、怒、癡，

賢聖弟子如是得心解脫。解脫已便知解脫，我生已盡，梵行已立，所作已辦，不更受

有，知如真。因其所說有四處，當以觀人，此賢者可共說、不可共說？若使此賢者一

向論、不一向答者，分別論、不分別答者，詰論、不詰答者，止論、不止答者，如是

此賢者不得共說，亦不得共論。若使此賢者一向論、使一向答者，分別論、分別答

者，詰論、詰答者，止論、止答者，如是此賢者得共說，亦得共論。 



 

 

「復次，因其所說，更有四處，當以觀人，此賢者可共說、不可共說？若使此賢者於

處、非處不住者，所知不住者，說喻不住者，道跡不住者，如是此賢者不可共說，亦

不可共論。若此賢者於處、非處住者，所知住者，說喻住者，道跡住者，如是此賢者

可得共說，亦可得共論。因所說時止息口行，捨已所見，捨怨結意，捨欲、捨恚、捨

癡、捨慢、捨不語、捨慳嫉、不求勝、不伏他，莫取所失，說義說法。說義說法已，

教復教止，自歡喜、令彼歡喜，如是說義，如是說事，是聖說義，是聖說事，謂至竟

漏盡。」 

 

條目： 

論議（Ａ） 

內容： 

 雜意，貢高，非聖，毀德，求他失，──聖不如是。知時，有法有義，無諍無貢高，

無厭足，無結，無漏，隨順，正知而說，善說則可，不說惡言，知處及說處──聖者乃

得論議。 中二十九‧3  

出處： 

※參見《中阿含經》卷 29〈大品 1〉（一一九）《說處經》(CBETA, T01, no. 26, p. 609, 

b13-29)： 

【按：亦参 A. III. 67. Kathāvatthu.】 

於是，世尊說此頌曰： 

「若有諍論議，  雜意懷貢高， 

 非聖毀呰德，  各各相求便。 

 但求他過失，  意欲降伏彼， 

 更互而求勝，  聖不如是說。 

 若欲得論議，  慧者當知時， 

 有法亦有義，  諸聖論如是。 

 慧者如是說，  無諍無貢高， 

 意無有厭足，  無結無有漏。 

 隨順不顛倒，  正知而為說， 

 善說則然可，  自終不說惡。 



 

 

 不以諍論議，  亦不受他諍， 

 知處及說處，  是彼之所論。 

 如是聖人說，  慧者俱得義， 

 為現法得樂，  亦為後世安。 

 當知聰達者，  非倒非常說。」 

佛說如是。彼諸比丘聞佛所說，歡喜奉行。 

 

條目： 

世間無上覺（Ｓ） 

內容： 

 讚阿羅訶 中二十九‧4 

出處： 

※參見《中阿含經》卷 29〈大品 1〉（一二〇）《無常經》(CBETA, T01, no. 26, p. 609, 

c5-p. 610, a5)： 

【按：亦参 S. 22. 76. Arahanta.】 

爾時，世尊告諸比丘：「色者無常，無常則苦，苦則非神。覺亦無常，無常則苦，苦則

非神。想亦無常，無常則苦，苦則非神。行亦無常，無常則苦，苦則非神。識亦無

常，無常則苦，苦則非神。是為色無常，覺、想、行、識無常，無常則苦，苦則非

神。多聞聖弟子作如是觀，修習七道品，無礙正思正念，彼如是知、如是見，欲漏心

解脫，有漏、無明漏心解脫，解脫已，便知解脫，我生已盡，梵行已立，所作已辦，

不更受有，知如真。若有眾生及九眾生居，乃至有想無想處行餘第一有，於其中間是

第一、是大、是勝、是最、是尊、是妙，謂世中阿羅訶。所以者何？世中阿羅訶得安

隱快樂。」 

於是，世尊說此頌曰： 

「無著第一樂，  斷欲無有愛， 

 永捨離我慢，  裂壞無明網。 

 彼得不移動，  心中無穢濁， 

 不染著世間，  梵行得無漏。 



 

 

 了知於五陰，  境界七善法， 

 大雄遊行處，  離一切恐怖。 

 成就七覺寶，  具學三種學， 

 妙稱上朋友，  佛最上真子。 

 成就十支道，  大龍極定心， 

 是世中第一，  彼則無有愛。 

 眾事不移動，  解脫當來有， 

 斷生老病死，  所作辦滅漏。 

 興起無學智，  得身最後邊， 

 梵行第一具，  彼心不由他。 

 上下及諸方，  彼無有喜樂， 

 能為師子吼，  世間無上覺。」 

 

條目： 

惡人宜擯（Ａ） 

內容： 

中二十九‧6 

出處： 

※參見《中阿含經》卷 29〈大品 1〉（一二二）《瞻波經》(CBETA, T01, no. 26, p. 611, 

a15-b9)： 

【按：亦参 A. VIII. 10. Kāraṇḍava.】 

尊者大目揵連即入如其像定，以如其像定他心之智觀察眾心，尊者大目揵連便知世尊

所為比丘說此眾中有一比丘已為不淨。於是，尊者大目揵連即從定起，至彼比丘前，

牽臂將出，開門置外：「癡人遠去，莫於此住，不復得與比丘眾會，從今已去，非是比

丘。」閉門下鑰，還詣佛所，稽首佛足，却坐一面，白曰：「世尊所為比丘說此眾中有

一比丘已為不淨者，我已逐出。世尊！初夜既過，中夜復訖，後夜垂盡，將向欲明，

明出不久，佛及比丘眾集坐極久，唯願世尊說從解脫。」 



 

 

世尊告曰：「大目揵連！彼愚癡人當得大罪，觸嬈世尊及比丘眾。大目揵連！若使如來

在不淨眾說從解脫者，彼人則便頭破七分。是故，大目揵連！汝等從今已後說從解

脫，如來不復說從解脫。所以者何？如是，大目揵連！或有癡人正知出入，善觀分

別，屈申低仰，儀容庠序，善著僧伽梨及諸衣鉢，行住坐臥、眠寤語默，皆正知之，

似如真梵行，至諸真梵行所，彼或不知。大目揵連！若諸梵行知者，便作是念：『是沙

門污，是沙門辱，是沙門憎，是沙門刺。』知已，便當共擯棄之。所以者何？莫令污

染諸梵行者。」 

 

條目： 

中行（Ａ） 

內容： 

『極大精進，令心調亂；不極精進，令心懈怠。』中二十九‧7 

出處： 

※參見《中阿含經》卷 29〈大品 1〉（一二三）《沙門二十億經》(CBETA, T01, no. 26, 

p. 612, a28-b1)： 

【按：亦参 A. VA. VI. 55. Soṇa.】 

世尊告曰：「如是。沙門！極大精進，令心調亂；不極精進，令心懈怠。是故汝當分別

此時，觀察此相，莫得放逸。」 

 

條目： 

羅漢樂於六處（Ａ） 

內容： 

 『樂於無欲，樂於遠離，樂於無諍，樂於愛盡，樂於受盡，樂心不移動。……但欲

盡、恚盡、癡盡，是故樂於無欲，……樂心不移動。』中二十九‧7 

出處： 

※參見《中阿含經》卷 29〈大品 1〉（一二三）《沙門二十億經》(CBETA, T01, no. 26, 

p. 612, b12-29)： 

【按：亦参 A. VA. VI. 55. Soṇa.】 



 

 

於是，尊者沙門二十億往詣佛所，稽首作禮，却坐一面，白曰：「世尊！若有比丘得無

所著，諸漏已盡，梵行已立，所作已辦，重擔已捨，有結已解，自得善義，正智正解

脫者，彼於爾時樂此六處，樂於無欲，樂於遠離，樂於無諍，樂於愛盡，樂於受盡，

樂心不移動。世尊！或有一人而作是念：『此賢者以依信故，樂於無欲者，不應如是

觀，但欲盡、恚盡、癡盡，是樂於無欲。』世尊！或有一人而作是念：『此賢者以貪利

稱譽求供養故，樂於遠離者，不應如是觀，但欲盡、恚盡、癡盡，是樂於遠離。』世

尊！或有一人而作是念：『此賢者以依戒故，樂於無諍者，不應如是觀，但欲盡、恚

盡、癡盡，是樂於無諍，樂於愛盡，樂於受盡，樂心不移動。』世尊！若有比丘得無

所著，諸漏已盡，梵行已立，所作已辦，重擔已捨，有結已解，自得善義，正智正解

脫者，彼於爾時樂此六處。」 

 

條目： 

根戒有學無學之別（Ａ） 

內容： 

中二十九‧7 

出處： 

※參見《中阿含經》卷 29〈大品 1〉（一二三）《沙門二十億經》(CBETA, T01, no. 26, 

p. 612, b29-c20)： 

【按：亦参 A. VA. VI. 55. Soṇa.】 

「世尊！若有比丘學未得意，求願無上安隱涅槃者，彼於爾時成就學根及學戒。彼於

後時，諸漏已盡而得無漏，心解脫、慧解脫，於現法中自知自覺，自作證成就遊，生

已盡，梵行已立，所作已辦，不更受有，知如真者。彼於爾時成就無學根及無學戒。

世尊！猶幼少童子，彼於爾時成就小根及小戒，彼於後時具足學根者，彼於爾時成就

學根及學戒。 

「如是，世尊！若有比丘學未得意，求願無上安隱涅槃者，彼於爾時成就學根及學

戒。彼於後時，諸漏已盡而得無漏，心解脫、慧解脫，於現法中自知自覺，自作證成

就遊，生已盡，梵行已立，所作已辦，不更受有，知如真者，彼於爾時成就無學根及

無學戒。彼若有眼所知色與對眼者，不能令失此心解脫、慧解脫，心在內住，善制守

持，觀興衰法。若有耳所知聲、鼻所知香、舌所知味、身所知觸、意所知法與對意

者，不能令失此心解脫、慧解脫，心在內住，善制守持，觀興衰法。」 

 

條目： 



 

 

無學者心不動（Ａ） 

內容： 

 『眼所知色，與眼對者，不能令失此心解脫、慧解脫，心在內住，善制守持，觀興

衰法。』中二十九‧7 

出處： 

※參見《中阿含經》卷 29〈大品 1〉（一二三）《沙門二十億經》(CBETA, T01, no. 26, 

p. 612, c9-20)： 

【按：亦参 A. VA. VI. 55. Soṇa.】 

「如是，世尊！若有比丘學未得意，求願無上安隱涅槃者，彼於爾時成就學根及學

戒。彼於後時，諸漏已盡而得無漏，心解脫、慧解脫，於現法中自知自覺，自作證成

就遊，生已盡，梵行已立，所作已辦，不更受有，知如真者，彼於爾時成就無學根及

無學戒。彼若有眼所知色與[7]對眼者，不能令失此心解脫、慧解脫，心在內住，善制

守持，觀興衰法。若有耳所知聲、鼻所知香、舌所知味、身所知觸、意所知法與對意

者，不能令失此心解脫、慧解脫，心在內住，善制守持，觀興衰法。」 

【按：p. 612, [7] 對眼＝眼對【宋】【元】【明】。】 

 

條目： 

八難八非時（Ａ） 

內容： 

『若時如來出世，彼人爾時生地獄中。是謂人行梵行第一難、第一非時。……生畜生

中，生餓鬼中，生長壽天中，生在邊國夷狄之中，……是謂人行梵行第五難。……生

中國，而聾啞。……不聾、不啞，然有邪見及顛倒見。……是謂人行梵行第七難。（第

八難不明）中二十九‧8 

出處： 

※參見《中阿含經》卷 29〈大品 1〉（一二四）《八難經》(CBETA, T01, no. 26, p. 613, 

b1-c10)： 

【按：亦参 A. VIII. 29. Akkhaṇā.】 

爾時，世尊告諸比丘：「人行梵行而有八難、八非時也。云何為八？若時如來、無所

著、等正覺、明行成為、善逝、世間解、無上士、道法御、天人師，號佛、眾祐，出



 

 

世說法，趣向止息，趣向滅訖，趣向覺道，為善逝所演。彼人爾時生地獄中。是謂人

行梵行第一難、第一非時。 

「復次，若時如來、無所著、等正覺、明行成為、善逝、世間解、無上士、道法御、

天人師，號佛、眾祐，出世說法，趣向止息，趣向滅訖，趣向覺道，為善逝所演。彼

人爾時生畜生中，生餓鬼中，生長壽天中，生在邊國夷狄之中，無信無恩，無有反

復，若無比丘、比丘尼、優婆塞、優婆夷。是謂人行梵行第五難、第五非時。 

「復次，若時如來、無所著、等正覺、明行成為、善逝、世間解、無上士、道法御、

天人師，號佛、眾祐，出世說法，趣向止息，趣向滅訖，趣向覺道，為善逝所演。彼

人爾時雖生中國，而聾瘂如羊鳴，常以手語，不能知說善惡之義。是謂人行梵行第六

難、第六非時。 

「復次，若時如來、無所著、等正覺、明行成為、善逝、世間解、無上士、道法御、

天人師，號佛、眾祐，出世說法，趣向止息，趣向滅訖，趣向覺道，為善逝所演。彼

人爾時雖生中國，不聾、不瘂、不如羊鳴，不以手語，又能知說善惡之義，然有邪見

及顛倒見，如是見、如是說：『無施、無齋，無有呪說，無善惡業，無善惡業報，無此

世彼世，無父無母，世無真人往至善處、善去、善向，此世彼世自知自覺，自作證成

就遊。』是謂人行梵行第七難、第七非時。 

「復次，若時如來、無所著、等正覺、明行成為、善逝、世間解、無上士、道法御、

天人師，號佛、眾祐，不出於世，亦不說法，趣向止息，趣向滅訖，趣向覺道，為善

逝所演。彼人爾時生於中國，不聾、不瘂、不如羊鳴，不以手語，又能知說善惡之

義，而有正見、不顛倒見，如是見、如是說：『有施、有齋，亦有呪說，有善惡業，有

善惡業報，有此世彼世，有父有母，世有真人往至善處、善去、善向，此世彼世自知

自覺，自作證成就遊。』是謂人行梵行第八難、第八非時。」 

 

條目： 

正法之貧窮（Ａ） 

內容： 

初說世中貧窮苦『於此聖法之中，無信……慧，……不善貧窮也。彼身惡行，口、意

惡行，不善舉貸也。……不自發露，不欲道說，不欲令人訶責，意不順求，不善長息

也。……為人說是不淨，是村邑刺。……不善責索也。……閑居，念三不善念，不善

數往求索也。……命終，生地獄中，不善收縛也。』中二十九‧9 

出處： 

※參見《中阿含經》卷 29〈大品 1〉（一二五）《貧窮經》(CBETA, T01, no. 26, p. 614, 

b2-c2)： 



 

 

【按：亦参 A. VI. 45. Dālidya sutta.】 

「是為世中有欲人貧窮是大苦，世中有欲人舉貸財物是大苦，世中有欲人舉貸長息是

大苦，世中有欲人財主責索是大苦，世中有欲人財主數往至彼求索是大苦，世中有欲

人為財主收縛是大苦。如是若有於此聖法之中，無信於善法，無禁戒、無博聞、無布

施、無智慧於善法，彼雖多有金、銀、琉璃、水精、摩尼、白珂、螺璧、珊瑚、琥

珀、碼碯、瑇𤦛、硨渠、碧玉、赤石、琁珠，然彼故貧窮，無有力勢，是我聖法中說

不善貧窮也。 

「彼身惡行，口、意惡行，是我聖法中說不善舉貸也。彼欲覆藏身之惡行，不自發

露，不欲道說，不欲令人訶責，不順求，欲覆藏口、意惡行，不自發露，不欲道說，

不欲令人訶責，不順求，是我聖法中說不善長息也。彼或行村邑及村邑外，諸梵行者

見已，便作是說：『諸賢！此人如是作、如是行、如是惡、如是不淨，是村邑刺。』彼

作是說：『諸賢！我不如是作、不如是行、不如是惡、不如是不淨，亦非村邑刺，是我

聖法中說不善責索也。』 

「彼或在無事處，或在山林樹下，或在空閑居，念三不善念：欲念、恚念、害念，是

我聖法中說不善數往求索也。彼作身惡行，口、意惡行，彼作身惡行，口、意惡行

已，因此緣此，身壞命終，必至惡處，生地獄中，是我聖法中說不善收縛也。我不見

縛更有如是苦、如是重、如是麤、如是不可樂，如地獄、畜生、餓鬼縛也。此三苦

縛，漏盡阿羅訶比丘已知滅盡，拔其根本，永無來生。」 

 

條目： 

行欲者十人（Ａ） 

內容： 

 求財有非法無道求；法非法求；如法以道求三品。有自供，作福，供他作福三品，

得九人。第十人：『如法以道求索財物，……能自養安隱及父母、妻子、奴婢、作使，

亦供養沙門、梵志，令昇上與樂俱而受樂報，生天長壽。得財物已，不染不著，不縛

不繳，不繳已染著，見災患，知出要而用。……於諸行欲人為最上也。』中三十‧1 

出處： 

※參見《中阿含經》卷 30〈大品 1〉（一二六）《行欲經》(CBETA, T01, no. 26, p. 615, 

a12-c20)： 

【按：亦参 A. X. 91. Kāmabhogī.】 

世尊告曰：「居士！世中凡有十人行欲。云何為十？居士，有一行欲人，非法無道求索

財物，彼非法無道求財物已，不自養安隱及父母、妻子、奴婢、作使，亦不供養沙



 

 

門、梵志，令昇上與樂俱而受樂報，生天長壽。如是有一行欲人也。復次，居士！有

一行欲人，非法無道求索財物，彼非法無道求財物已，能自養安隱及父母、妻子、奴

婢、作使，而不供養沙門、梵志，令昇上與樂俱而受樂報，生天長壽。如是有一行欲

人也。復次，居士！有一行欲人，非法無道求索財物，彼非法無道求財物已，能自養

安隱及父母、妻子、奴婢、作使，亦供養沙門、梵志，令昇上與樂俱而受樂報，生天

長壽。如是有一行欲人也。 

「復次，居士！有一行欲人，法非法求索財物，彼法非法求財物已，不自養安隱及父

母、妻子、奴婢、作使，亦不供養沙門、梵志，令昇上與樂俱而受樂報，生天長壽。

如是有一行欲人也。復次，居士！有一行欲人，法非法求索財物，彼法非法求財物

已，能自養安隱及父母、妻子、奴婢、作使，而不供養沙門、梵志，令昇上與樂俱而

受樂報，生天長壽。如是有一行欲人也。復次，居士！有一行欲人，法非法求索財

物，彼法非法求財物已，能自養安隱及父母、妻子、奴婢、作使，亦供養沙門、梵

志，令昇上與樂俱而受樂報，生天長壽。如是有一行欲人也。」 

「復次，居士！有一行欲人，如法以道求索財物，彼如法以道求財物已，不自養安隱

及父母、妻子、奴婢、作使，亦不供養沙門、梵志，令昇上與樂俱而受樂報，生天長

壽。如是有一行欲人也。復次，居士！有一行欲人，如法以道求索財物，彼如法以道

求財物已，能自養安隱及父母、妻子、奴婢、作使，而不供養沙門、梵志，令昇上與

樂俱而受樂報，生天長壽。如是有一行欲行人也。 

「復次，居士！有一行欲人，如法以道求索財物，彼如法以道求財物已，能自養安隱

及父母、妻子、奴婢、作使，亦供養沙門、梵志，令昇上與樂俱而受樂報，生天長

壽。得財物已，染著縛繳，繳已染著，不見災患，不知出要而用。如是有一行欲人

也。復次，居士！有一行欲人，如法以道求索財物，彼如法以道求財物已，能自養安

隱及父母、妻子、奴婢、作使，亦供養沙門、梵志，令昇上與樂俱而受樂報，生天長

壽。得財物已，不染不著，不縛不繳，不繳已染著，見災患，知出要而用。如是有一

行欲人也。」 

「居士！若有一行欲人，如法以道求索財物，彼如法以道求財物已，自養安隱及父

母、妻子、奴婢、作使，亦供養沙門、梵志，令昇上與樂俱而受樂報，生天長壽。得

財物已，不染不著，不縛不繳，不繳已染著，見災患，知出要而用者，此行欲人於諸

行欲人為最第一、最大、最上、最勝、最尊，為最妙也。猶如因牛有乳，因乳有酪，

因酪有生酥，因生酥有熟酥，因熟酥有酥精，酥精者，為最第一、最大、最上、最

勝、最尊，為最妙也。如是，居士！此行欲人於諸行欲人為最第一、最大、最上、最

勝、最尊，為最妙也。」 

 


